Ioan, y disgybl annwyl (28)
Bydd y person sy'n darllen y neges broffwydol hon wedi ei fendithio’n fawr. A hefyd pawb sy'n gwrando ar y neges yn cael ei darllen, ac yna’n gwneud beth mae'n ei ddweud. (Datguddiad 1:3)
Mae’r adnod yn dweud fod yna fendith i bob un sy’n darllen Llyfr y Datguddiad. Dydy Duw ddim yn gelwyddog, mae o’n cadw ei addewidion bob amser, felly mae’n werth i bob Cristion ddarllen Llyfr y Datguddiad .
Mae’r llyfr yn wahanol iawn i bob un arall yn y TN. Mae’n anodd i’w ddeall oherwydd yr holl symbolau sy’n cael eu defnyddio – bwystfilod, sêr, ceffylau ac ati. Mae’n llyfr sy’n proffwydo am y dyddiau olaf cyn i ddiwedd y byd ddod. I ni yma, edrych ar Ioan yw ein nod, nid ceisio esbonio Llyfr y Datguddiad . 

Roedd Duw yn gallu defnyddio Ioan am fod Ioan wedi ildio popeth iddo. Doedd Ioan ddim eisiau sylw iddo’i hun dim ond clod a mawl i Dduw. Mae’n garcharor ar Ynys Patmos am ei fod yn Gristion, a beth mae’n wneud yno?

Roedd hi’n ddydd Sul, ac roeddwn i dan ddylanwad yr Ysbryd Glân.(Datguddiad  1:10)
Roedd yn addoli Duw ar ddydd Sul. Roedd ei ffydd yn fyw ac yn gryf. Wyt ti’n addoli Duw pan ti ar dy wyliau neu ddim ond pan ti adre? Dw i’n siŵr bod Ioan yn addoli Duw pob dydd, ond ar ddydd yr Arglwydd yn arbennig roedd o dan ddylanwad yr Ysbryd Glân.  Er ei fod yn hen ac yn garcharor mae’n dal ati i ogoneddu Duw ac wrth gwrs, ni fysa fo’n Ioan heblaw ei fod yn sôn am gariad,
Mae’n ein caru ni, ac mae wedi marw troson ni i'n gollwng ni’n rhydd, fel bod pechod ddim yn ein rheoli ni ddim mwy. 6 Mae’n teyrnasu droson ni ac wedi’n gwneud ni i gyd yn offeiriaid sy'n gwasanaethu Duw, ei Dad! Fe sy’n haeddu pob anrhydedd a nerth, am byth! Amen! (Datguddiad 1:5-6)

Mae yna rhywbeth WAW am ei agwedd. Dydy o ddim wedi suro, dydy o ddim yn beio Duw am ei sefyllfa annifyr. Roedd o’n dal ati i gadw ei lygaid ar gariad Duw yn Iesu Grist, ac roedd o’n sicr o werth y cariad yna. 
Cafodd Ioan ddatguddiadau rhyfeddol gan Dduw a negeseuon i rannu i saith o eglwysi Asia. Y neges at yr eglwys yn Effesus oedd,

Dwyt ti ddim yn fy ngharu i fel roeddet ti ar y cychwyn. (Datguddiad 2:4)
Pwy well na Ioan i gario’r neges yma? Mae pob Cristion (am wn i) yn cael cyfnod byr ar gychwyn ei fywyd Cristnogol lle mae popeth yn hawdd; mae darllen y Beibl yn hawdd ac yn gyffrous; mae gweddïo yn hawdd ac yn anturus; mae popeth yn ffres a newydd ac yn codi brwdfrydedd ynom. Pam? Am ein bod ni wedi cael bywyd newydd, am fod ein cariad at Iesu a’n diolchgarwch mor fyw a real. Ond i’r mwyafrif dydy hyn ddim yn para. Mae pethau eraill – gwaith, teulu, problemau, perthnasau, ffrindiau, arian, gyrfa, rhaglenni teledu, blinder....pob math o bethau – yn dod i darfu ar y cariad cynnar. Mae Duw am i ni ei garu, dal gafael yn y cariad cynnar a parhau felly. Dylen ni drio meddwl am Ioan a’i gariad o at Dduw pan mae pethau’n mynd yn ormod i ni.

